
1. COFNODION  
 
 
Cadarnhawyd bod cofnodion y cyfarfodydd canlynol yn gofnod cywir:- 
 
• Cofnodion y cyfarfod a gynhaliwyd ar 25 Medi, 2025 
• Cofnodion y cyfarfod arbennig a gynhaliwyd ar 28 Hydref, 2025. 

2. DATGANIAD O DDIDDORDEB  
 



 

 

Ni dderbyniwyd yr un datganiad. 
 

3. CYHOEDDIADAU  
 
Gwnaethpwyd y cyhoeddiadau canlynol gan y Cadeirydd:- 
 
• Llongyfarchiadau i bawb a gafodd eu hanrhydeddu yng Ngwobrau Môn Actif a 

gynhaliwyd yng Nghanolfan Hamdden Biwmares ym mis Hydref.  
 

• Dymuniadau gorau i Glwb Henoed Bodffordd ar gyrraedd carreg filltir nodedig 
yn ddiweddar sef 50 mlynedd ers sefydlu’r clwb.   Mae’r Clwb wedi parhau 
drwy gydol y cyfnod o dan arweiniad medrus Mr Ellis Wyn Roberts.   

 
• Llongyfarchiadau i Jac Hughes, un o ddefnyddwyr yr Adran Gwasanaethau 

Cymdeithasol a fydd yn ymddangos ar y rhaglen deledu, “Y Cyfweliad” yn y 
flwyddyn newydd.  Mae Jac yn adnabyddus i bawb sy’n mynychu’r fforwm 
Anableddau Dysgu am ei gyfraniad treiddgar.    

 
• Llongyfarchiadau i’r Tîm Cymunedol o fewn ein Gwasanaethau Tai am ennill 

gwobr genedlaethol yng Ngwobrau Cymunedol Mwy Diogel Cymru 2025 a 
hynny yn y categori Cydraddoldeb, Cynhwysiant a Chydlyniant.   Mae ennill y 
wobr hon yn gamp aruthrol ac yn dyst i’r gwaith rhagorol sy’n cael ei wneud 
gan y staff, gwirfoddolwyr a phartneriaid sydd y tu ôl i Hwb Cymunedol 
Amrywiol Môn.  Mae eu hymrwymiad i gynhwysiant, diogelwch a llesiant 
cymunedol yn adlewyrchu’r gorau o’n hynys.   

 
• Llongyfarchiadau i Elen Gwen Williams, sydd bellach yn byw ar Ynys Môn, am 

ennill gwobr goffa Dai Jones am ei phrosiect “Calon Cefn Gwlad”.   Cafodd ei 
gwaith ei ganmol am ei ffocws ar gymuned a threftadaeth amaethyddol 
Cymru.   

 
• Cyfeiriodd y Cadeirydd at wobrau twristiaeth gogledd Cymru a gynhaliwyd yn 

Llandudno yn ddiweddar. Roedd yn braf gweld cymaint o fusnesau o Ynys 
Môn yn cael llwyddiant, gan gynnwys Chateau Rhianfa, y Ribride, a Distyllfa 
Llanfairpwll.  Anrhydeddwyd Cyngor Tref Caergybi hefyd am eu gwaith 
arbennig yn croesawu ymwelwyr teithiau llongau i’r dref.      

 
• Llongyfarchiadau i Ffermwyr Ifanc yr Ynys ar eu llwyddiant yn Eisteddfod CFfi 

Cymru yn Sir Drefaldwyn ym mis Tachwedd.   
 

• Llongyfarchiadau i Kenan Davies-Zorlu o Gaergybi y myfyriwr Peirianneg o 
Goleg Menai sydd wedi cael ei gydnabod yn genedlaethol am ei gynnydd 
rhagorol mewn mathemateg.   

 
• Llongyfarchiadau, i Steffan Lloyd Owen am ennill un o gystadlaethau Opera 

mwyaf yn y byd, ym Mharis yn ddiweddar.   

• Llongyfarchiadau i Cari Hughes (Clwb Menai Track & Field) a enillodd y ras 
Liverpool Cross Challenge 2025 - Ras 8km traws gwlad - mewn 27 munud 17 
eiliad  ym mis Tachwedd.  



 

 

• Llongyfarchiadau i Mrs Susan Jones, Tregarnedd, Star, Llanfairpwll ar gael ei 
hethol yn llywydd etholedig Cymdeithas Amaethyddol Frenhinol Cymru, 2027.  

• Llongyfarchiadau i Mari Llion Jones ar gael ei hethol yn llysgennad etholedig 
Cymdeithas Amaethyddol Frenhinol Cymru, 2027. 

• Llongyfarchiadau i Undeb Amaethwyr Cymru sy’n dathlu 70 mlynedd ers ei 
sefydlu ym 1955.  

• Llongyfarchiadau i Ganolfan Hen Ysgol Bodorgan am dderbyn 
cydnabyddiaeth yn ddiweddar am eu gwasanaeth gwirfoddol.  

• Dymuniadau gorau i Mr Magee o’r Fali a ddathlodd ei ben-blwydd yn 100 oed 
yn ddiweddar.    

 

*          *          *          *          * 
 
 

Cydymdeimlodd y Cadeirydd yn ddwys â theulu’r Cynghorydd Trefor Lloyd Hughes 
MBE a fu farw’n ddiweddar yn dilyn cyfnod o salwch.   
 
Cafwyd teyrngedau i’r Cynghorydd Trefor Lloyd Hughes MBE gan Arweinydd y 
Cyngor, yr Aelodau Etholedig sy’n cynrychioli ward Ynys Cybi ac Aelodau eraill o’r 
Cyngor. Fe wnaethant gyfeirio at ei hiwmor, ei wybodaeth a’i gyfeillgarwch. 
Cydymdeimlwyd yn ddwys â’i wraig, Janet ai fab, Gareth a’i deulu.   Prif ddiddordeb 
y Cynghorydd Trefor Lloyd Hughes oedd pêl-droed. Roedd yn angerddol dros y bêl 
gron ac wedi gwirfoddoli â Chlwb Pêl-droed Bodedern ers ei fod yn ifanc. Wedi 
hynny bu’n cefnogi clybiau pêl-droed ar hyd a lled Ynys Môn am flynyddoedd lawer.   
Daeth yn Llywydd Cymdeithas Bêl-droed Cymru yn 2012.   Treuliodd chwe mlynedd 
fel Cynrychiolydd Pêl-droed Rhyngwladol, rôl ag aeth ag ef i stadiymau pêl-droed 
ym mhob cwr o’r byd, cyn iddo roi’r gorau iddi yn 2019.   Derbyniodd yr MBE yn 
2016 am ei wasanaeth i bêl-droed a chafodd hefyd yr anrhydedd o gael ei urddo i’r 
Orsedd yn 2007.  
  

*          *          *          *          * 
  
Cydymdeimlwyd ag unrhyw aelod etholedig neu aelod o staff sydd wedi cael 
profedigaeth yn ddiweddar.   
 
Safodd yr Aelodau a Swyddogion fel arwydd o barch. 
 

4. CYFLWYNO DEISEBAU  
 



 

 

Ni dderbyniwyd yr un ddeiseb. 
 

5. CWESTIYNAU A DDERBYNIWYD YN UNOL Â RHEOL 4.1.12.4 O’R 
CYFANSODDIAD  
 
Cyflwynwyd – y cwestiwn a ganlyn gan y Cynghorydd Kenneth P Hughes i 
Arweinydd y Cyngor:- 
 
‘Yn dilyn derbyn e-bost i ddwyn fy sylw at y ffaith fod yna wrthdaro rhwng 
dyddiadau Sioe Frenhinol Cymru 2027 a dyddiadau gwyliau haf ysgolion Môn, sydd 
yn golygu bod ysgolion ar agor am y ddau ddiwrnod cyntaf o'r sioe.  Ydi yn bosib i'r 
deilydd portffolio ddefnyddio ei ddylanwad i geisio cael datrysiad i sicrhau na fydd 
dim gwrthdaro gyda dyddiadau'r sioe a dyddiadau gwyliau haf ysgolion Môn yn 
2027? Mae hyn yn holl bwysig gan mai Ynys Môn ydi'r Sir nawdd yn 2027’ 
 
Dywedodd Arweinydd y Cyngor mai’r llywodraeth sy’n gosod yr amserlen ar gyfer 
gwyliau ysgol ac nid y Cynghorau Sir.   Nododd bod ysgolion ym Mhowys wedi cael 
caniatâd i gau am ar haf cyn i’r Sioe Frenhinol ddechrau.   Mae’r Aelod Seneddol, 
Llinos Medi a’r Aelod o’r Senedd, Rhun ap Iorwerth wedi anfon llythyr ar y cyd at 
Ysgrifennydd y Cabinet dros Addysg yn gofyn am ganiatâd i gau Ysgolion Ynys 
Môn cyn dechrau’r sioe yn 2027, gan mai Ynys Môn yw’r sir nawdd. Roedd y llythyr 
hefyd yn nodi y dylid sicrhau bod pob sir nawdd yn cael yr un cyfle yn y dyfodol.   
Rhoddodd yr Arweinydd sicrwydd i’r Aelodau y byddai’n eu hysbysu ynglŷn â’r 
ymateb gan Ysgrifennydd y Cabinet dros Addysg.    
 
Dywedodd yr Aelod Portffolio Addysg a’r Gymraeg mai’r unig hyblygrwydd sydd gan 
Llywodraethwyr a Phenaethiaid yw bod modd iddynt ddewis pryd i gynnal y pum 
diwrnod o hyfforddiant sydd ar gael i ysgolion.  Nododd, yn dilyn trafodaethau â’r 
Swyddogion Addysg Dalgylch, y bydd deuddydd o hyfforddiant yn cael ei gynnal ar 
ddechrau’r wythnos fel y gall disgyblion fynychu’r Sioe Frenhinol yn 2027.   Fodd 
bynnag, nododd yr Aelod Portffolio mai’r Llywodraethwyr fydd yn penderfynu a 
ddylid caniatáu deuddydd o hyfforddiant er mwyn caniatáu i ddisgyblion gymryd 
rhan yn y Sioe gan mai Ynys Môn yw’r sir nawdd yn 2027.   
 

6. RHYBUDD O GYNNIG  
 
• Cyflwynwyd - Rhybudd o Gynnig gan y Cynghorydd Jeff Evans 
 

“Nododd adroddiad diweddar gan Marie Curie “marw mewn tlodi (dying in 
poverty)” fod 28% o bobl mewn gwaith a 16% o bobl oed pensiwn mewn tlodi 
yn ystod blwyddyn olaf eu bywyd; mae’r cyfraddau hyn yn sylweddol uwch nac 
ar gyfer pobl nad ydynt ym mlwyddyn olaf eu bywyd. 
 
Gweithiodd yr elusen diwedd bywyd, Marie Curie, gyda Chyngor Dinas 
Manceinion ar Gynlluniau Treth Cyngor ‘arloesol’ gan ddweud mai’r Cyngor 
oedd y cyntaf yn Lloegr i gynnig eithriad llawn ar gyfer pobl â salwch terfynol. 
 
Roedd cynigion Cyngor Manceinion yn cynnwys cynlluniau i newid ei Bolisi 
Disgresiwn Treth Cyngor er mwyn cynnwys ymrwymiad penodol i gefnogi pobl 
sydd wedi derbyn diagnosis o salwch terfynol. 



 

 

 
Bwriad y cynllun ym Manceinion yw lleihau’r baich ar ofalwyr teuluol ac mae’n 
mynd yn bell er mwyn gallu helpu / cynorthwyo â chostau annisgwyl lle cafwyd 
diagnosis lliniarol; yn cynnwys sicrhau pŵer ar gyfer offer meddygol yn y cartref 
a chaniatáu / galluogi i’r gwres fod ymlaen ar lefel uwch ac am gyfod hirach; er 
mwyn helpu i reoli symptomau.  
 
Mae Marie Curie yn gofyn i fwy o Gynghorau fabwysiadu agwedd debyg i 
Fanceinion, a hynny ‘ar frys’ er mwyn helpu pobl yn eu misoedd, wythnosau a 
dyddiau olaf fel na does raid iddynt boeni am filiau Treth Cyngor.  
 
Mae nifer o Gynghorau eraill bellach wedi mabwysiadu cynigion tebyg er mwyn 
cefnogi pobl â salwch terfynol yn ystod blwyddyn olaf eu bywyd. 
 
Rwyf yn cyflwyno’r ‘Rhybudd o Gynnig’ hwn ar ran y Grŵp o Gynghorwyr 
Annibynnol, ac yn gofyn i Gyngor Sir Ynys Môn fabwysiadu cynigion tebyg i’r 
rhai sydd wedi eu derbyn ac sydd bellach ar waith yng Nghyngor Dinas 
Manceinion.” 
 
Eiliwyd y cynnig gan y Cynghorydd Paul Ellis.    
 
Dywedodd Arweinydd y Cyngor ei fod yn cefnogi menter Marie Curie i gefnogi 
pobl sydd â salwch terfynol ac sydd ym mlwyddyn olaf eu bywyd, a bydd hyn yn 
cael ei ystyried fel rhan o’r broses ar gyfer gosod y gyllideb.  
 
Dywedodd y Cynghorydd Nicola Roberts ei bod yn cefnogi’r Cynnig ac fe 
wnaeth atgoffa pobl bod y gwasanaeth Cyngor ar Bopeth ar gael i gefnogi pobl 
sydd mewn tlodi ac sydd yn dioddef o salwch a dywedodd bod cymorth hefyd ar 
gael drwy’r Cynllun Gostyngiadau’r Dreth Gyngor.    
 
Dywedodd y Cynghorydd Robert Ll Jones bod angen ystyried goblygiadau’r 
cymorth dewisol sydd wedi’i nodi yn y Cynnig a gofynnodd p’un a yw’r eithriad 
ar gyfer y Dreth Gyngor yn dod i ben ar farwolaeth yr unigolyn ac am yr effaith y 
gallai’r cymorth dewisol yn ei gael ar bobl sydd eisoes yn derbyn cymorth drwy 
Gynllun Gostyngiadau’r Dreth Gyngor.  Aeth ymlaen i ofyn p’un a yw’r disgownt 
yn cael ei roi i’r unigolyn neu’r eiddo, ac os oes pobl eraill yn byw yn yr eiddo 
p’un a ydynt yn gyfrifol am dalu’r Dreth Gyngor.   
 
Dywedodd y Cynghorydd Aled Morris Jones bod digon o amser i ystyried  
goblygiadau’r cynnig ar y gyllideb ar gyfer y flwyddyn nesaf.   Mae Cynllun 
Gostyngiadau’r Dreth Gyngor, sy’n cael ei gefnogi gan Lywodraeth Cymru, 
eisoes ar gael ac ni fydd yn faich ar drethdalwyr Ynys Môn.   Nododd mai’r 
cynnig sydd gerbron y Cyngor yw cynnig i ddangos urddas tuag at bobl â 
salwch terfynol ac sydd ym mlwyddyn olaf eu bywyd.  
 
Dywedodd yr Arweinydd bod y cynllun ar gael i gefnogi pobl, ond bod y Cynnig 
dan sylw yn ymwneud â chais Marie Curie i drin pobl ag urddas yn ystod eu 
misoedd olaf.  Nododd y bydd unrhyw gynigion yn cael eu hystyried fel rhan o’r 
broses ar gyfer gosod y gyllideb.   
 



 

 

CYTUNWYD mewn egwyddor i gefnogi ymgyrch Marie Curie am eithriad 
llawn rhag talu’r Dreth Gyngor ar gyfer pobl â salwch terfynol yn ystod 
blwyddyn olaf eu bywyd.   
 
Ni wnaeth y Cynghorydd Robert Ll Jones bleidleisio o blaid y Cynnig. 
 

• Cyflwynwyd - Rhybudd o Gynnig gan y Cynghorydd Jackie Lewis:- 
 

‘Fel aelod etholedig o Ward Talybolion, croesawaf yn fawr y cyhoeddiad gan 
Lywodraeth y Deyrnas Unedig ynghylch lleoli Adweithyddion Modiwlar Bach 
yn Wylfa. 

Mae gan Ynys Môn draddodiad balch o gynhyrchu pŵer yng Ngorsaf Niwclear 
Wylfa, a bu’n darparu cyflogaeth o ansawdd i drigolion yr Ynys am 
ddegawdau. 

Fodd bynnag, rydym yn ymwybodol o’r effeithiau posibl ar y cymunedau a’r 
trigolion sy’n byw ger safle Wylfa felly gofynnaf i'r Cyngor Sir ofalu bod y 
prosiect yn sicrhau'r manteision lleol mwyaf posibl, tra hefyd yn lleihau ac yn 
lliniaru unrhyw effeithiau negyddol. 

Rhaid gwrando ar leisiau, anghenion a phryderon trigolion Ynys Môn wrth i 
brosiect newydd Wylfa symud ymlaen. 

Felly gofynnaf i ni, Cyngor Sir Ynys Môn, weithio'n ddiwyd i sicrhau bod y 
buddion economaidd a’r cyfleon gwaith yn dod yn bennaf i drigolion Ynys Môn 
trwy: 

• Sicrhau swyddi a chyfleoedd cadwyn gyflenwi i bobl a busnesau lleol; 

• Gweithio gyda’r Adran Dysgu a’n partneriaid yng Ngholeg Llandrillo Menai a 
Phrifysgol Bangor i sicrhau’r sgiliau angenrheidiol i’n pobl ifanc; 
 
• Creu sefyllfa sy’n caniatáu i bobl ifanc a'u teuluoedd sydd eisoes wedi 
gadael yr ynys allu dychwelyd; 

• Sicrhau fod ein hiaith a'n diwylliant yn llinyn arian trwy gydol y broses.’ 
 
Eiliwyd y cynnig gan y Cynghorydd Robin Williams.   
 
Cynigodd y Cynghorydd Aled Morris Jones ychwanegiad i’r cynnig sef cydnabod a 
gwerthfawrogi gwaith a menter Ms Gwen Parry Jones, cyn Brif Weithredwr Great 
British Nuclear, a’i hymdrechion i sicrhau bod Adweithyddion Modiwlar Bach yn cael 
eu lleoli ar Safle Wylfa, a’i gwahodd i gyfarfod o’r Cyngor yn y dyfodol.    Dywedodd 
bod Ms Gwen Parry Jones wedi gweithio yn y sector niwclear ers nifer o 
flynyddoedd a bod gan y Cyngor ddyletswydd i gydnabod yr unigolyn o Fôn sydd 
wedi sicrhau dyfodol i’r diwydiant niwclear ar safle Wylfa. 
 
Eiliwyd yr ychwanegiad i’r cynnig gan y Cynghorydd Derek Owen.   
 
Cafodd yr ychwanegiad i’r Cynnig ei dderbyn.    



 

 

 
Roedd Arweinydd y Cyngor hefyd yn dymuno cydnabod gwaith Ms Gwen Parry 
Jones, cyn Brif Weithredwr Great British Nuclear.  Nododd bod gwrando ar 
sylwadau trigolion yr Ynys wedi bod yn bwysig pan roedd Horizon yn ystyried 
datblygiad newydd ar safle Wylfa a bod angen gwrando ar y gwersi a ddysgwyd 
gan yr Adran Economaidd yn ystod y prosiect Ynys Ynni ac ystyried y manteision a 
allai ddod yn sgil datblygiad o’r fath.   Bydd yr Awdurdod yn gweithio’n agos â Great 
British Nuclear i adlewyrchu dyheadau’r gymuned leol a’r Ynys. 
 
Dywedodd y Cynghorydd Aled Morris Jones ei bod hi’n bwysig bod Great British 
Nuclear yn darparu dyddiadau penodol i’r Cyngor, yn enwedig pan fydd y cwmni’n 
cyflwyno Gorchymyn Caniatâd Datblygu.   Nododd, er bod angen dysgu gwersi o 
brosiect Horizon, bod yn rhaid sylweddoli bod prosiect Great British Nuclear yn 
hollol wahanol gan mai adweithyddion canolig eu maint fydd y rhain.   Bydd 3,000 o 
gyfleoedd cyflogaeth yn ystod y cyfnod adeiladu a 1,000 o swyddi wedi hynny.   
Bydd y Penderfyniad Buddsoddi terfynol yn bwysig yn ogystal pan fydd y cyfnod 
adeiladu wedi dechrau.    Aeth ymlaen i ddweud bod rhaid cael cydsyniad y 
gymuned a sicrhau cyflogaeth ar gyfer pobl ifanc Ynys Môn a chenedlaethau’r 
dyfodol.   
 
Cyfeiriodd y Cynghorydd Kenneth P Hughes at y dirprwyaethau o Lywodraeth y DU 
a Llywodraeth Cymru a oedd yng Ngholeg Menai pan wnaed y cyhoeddiad y 
byddai’r Adweithyddion yn cael eu hadeiladu ar safle Wylfa a nododd ei bod hi’n 
siomedig nad oedd neb o’r Awdurdod wedi cael gwahoddiad.   Aeth ymlaen i 
ddweud ei fod yn gobeithio y bydd y datblygiad ar Safle Wylfa yn cael ei wireddu 
gan fod angen dybryd am swyddi ar yr Ynys.    
 
Dywedodd y Cynghorydd Sonia Williams ei bod hi’n gobeithio y bydd rhai o’r 
myfyrwyr a wnaeth gwrdd â’r dirprwyaethau o’r ddwy lywodraeth yn ystod yr 
ymweliad yn gallu cymryd mantais o’r cyfleoedd cyflogaeth a ddaw yn sgil y 
datblygiad yn Wylfa.   Dywedodd y dylai’r Adran Addysg sicrhau bod y plant yn 
gallu cymryd mantais o’r cyfleoedd cyflogaeth a fydd ar gael iddynt yn sgil y 
datblygiad ac y dylid sicrhau bod y Gymraeg yn brif flaenoriaeth i unrhyw 
ddatblygiad ar y safle.  
 
Dywedodd y Cynghorydd Gwilym O Jones ei fod yn gobeithio y bydd cyfleoedd ar 
gael i bobl ifanc lleol a chyfle i’r rhai sydd wedi gorfod gadael yr ynys ddychwelyd 
i’w cymunedau lleol.     
 
Dywedodd y Cynghorydd Derek Owen bod angen hysbysu a chefnogi’r Cynghorau 
Cymuned, yn enwedig y rheiny yng ngogledd yr Ynys, yn ystod y datblygiad yn 
Wylfa.  
 
Dywedodd y Cynghorydd Robert Ll Jones bod rhaid cofio bod rhai pobl yn amheus 
iawn o unrhyw ddatblygiadau niwclear ar yr Ynys ac y dylid ystyried eu barn hwy yn 
ogystal ynghyd â gwytnwch y pontydd pe byddai’n rhaid gadel yr Ynys yn dilyn 
digwyddiad ar safle Wylfa.  Roedd o’r farn y dylid gwahodd pobl i’r Cyngor i fynegi 
eu pryder ynglŷn â’r datblygiad ar safle Wylfa.     Cynghorodd y Cyfarwyddwr 
Swyddogaeth (Busnes y Cyngor)/Swyddog Monitro, er mai penderfyniad i’r 



 

 

Cadeirydd fyddai hynny, nid oedd yn meddwl bod y cynnig hwn yn berthnasol i’r 
Rhybudd o Gynnig, fel y’i diwygiwyd.    
 
Dywedodd y Cynghorydd Ken Taylor bod angen mynd i’r afael â nifer o faterion 
pwysig iawn megis beth fydd yn digwydd i’r gwastraff fydd yn cael ei gynhyrchu ar y 
safle, a fydd yna unrhyw fanteision cymunedol ac i’r Ynys yn sgil y datblygiad 
newydd ac a fydd trigolion yn gweld gostyngiad yn eu biliau trydan.     Nododd, yn 
dilyn cau safle Wylfa, bod tref Amlwch ar ei cholled yn ariannol.    
 
Roedd y Cynghorydd Pip O’Neil yn cytuno mai diogelwch yw’r peth pwysicaf yn 
gysylltiedig â’r datblygiad niwclear ar y safle a bod rhaid bod yn bwyllog a pheidio â 
phwyso am amserlenni yn gysylltiedig â’r prosiect yn Wylfa.  
 
Dywedodd Arweinydd y Cyngor ei fod yn parchu bod gan bobl bryderon am y 
datblygiad yn Wylfa a bod rhaid gwrando a thrafod pryderon o’r fath.   Roedd hefyd 
yn credu’n gryf bod llawer o gefnogaeth i’r datblygiad ar safle Wylfa a bod pobl yr 
Ynys wedi cael eu cyflogi mewn swyddi da am flynyddoedd lawer ar yr hen safle; 
dylid croesawu’r manteision economaidd a’r cyfleoedd cyflogaeth yn sgil y 
datblygiad newydd er mwyn sicrhau bod y genhedlaeth nesaf o bobl ifanc yn cael y 
cyfle i weithio ar yr Ynys neu ddychwelyd i’r Ynys i weithio yn y dyfodol.     
 
PENDERFYNWYD cymeradwyo’r Cynnig gyda’r ychwanegiad a ganlyn sef 
cydnabod y gwaith a wnaed gan Ms Gwen Parry Jones, cyn Brif Weithredwr 
Great British Nuclear, a’i hymdrechion i sicrhau bod Adweithyddion Modiwlar 
Bach yn cael eu lleoli ar Safle Wylfa a gwahodd Ms Gwen Parry Jones i 
gyfarfod o’r Cyngor Sir yn y dyfodol. 
 

7. DIWYGIO’R CYFANSODDIAD - RHOI CYMERADWYAETH DERFYNOL I 
GYFRIFON BLYNYDDOL Y CYNGOR  
 
Cyflwynwyd adroddiad y Cyfarwyddwr Swyddogaeth (Busnes y Cyngor)/Swyddog 
Monitro, fel y’i cyflwynwyd i’r Pwyllgor Gwaith ar 25 Tachwedd 2025, i’w dderbyn 
gan y Cyngor. 
 
PENDERFYNWYD cymeradwyo’r newid arfaethedig i’r Cyfansoddiad er mwyn 
rhoi’r hawl i Bwyllgor Llywodraethu ac Archwilio’r Cyngor, yn hytrach na’r 
Cyngor, gymeradwyo Cyfrifon Blynyddol y Cyngor yn derfynol. 
 

8. PENODI AELOD CYFETHOLEDIG ANNIBYNNOL I’R PWYLLGOR SAFONAU  
 
Cyflwynwyd adroddiad y Cyfarwyddwr Swyddogaeth (Busnes y Cyngor)/Swyddog 
Monitro i’w dderbyn gan y Cyngor.  
 
PENDERFYNWYD derbyn argymhellion Panel Dethol y Pwyllgor Safonau, 
sydd fel a ganlyn:- 
 
• Penodi Mr David Davies yn aelod annibynnol cyfetholedig o’r Pwyllgor 

Safonau, gyda’i gyfnod yn y swydd yn dod i rym ar y 12fed o Ragfyr, 2025; 
a 



 

 

• Petai sedd wag achlysurol am aelod annibynnol o’r Pwyllgor Safonau yn 
codi yn ystod y deuddeng mis nesaf, penodi Dr Margaret Flynn i’r rôl yn 
awtomatig heb orfod mynd trwy broses recriwtio arall, ar yr amod, wrth 
gwrs, bod yr ymgeisydd yn parhau’n gymwys ar gyfer y rôl, ac yn amodol 
ar dderbyn geirdaon boddhaol cyn ei phenodi. 

 
 
 
 
  

 
 Y CYNGHORYDD NON DAFYDD 
 CADEIRYDD 


